
DAWLADDA PUNTLAND EE SOOMAALIYEED
WASAARADDA WAXBARASHADA IYO TACLIINTA SARE
XEERKA ANSHAXA SHAQAALAHA
JANAAYO 2015
 Ansixinta  Iyo Ujeedadda Xeerka 
Ujeedada laga leeyahay siyaasadaan, waa in la qeexo Anshaxa iyo hab-dhaqanka dhammaan shaqalaaha WW & TS uuna noqdaa mid ilbaxnimo iyo aqoon ku salaysan lana aqbali karo gaar ahaan markii shaqadooda ay gudanayaan. Siyaasadani waxay reebaysaa dhammaan hab-dhaqan walba oo curyaamiye ah, sababi kara khaladaad, kana qeyb qaadan kara waxqabad xumo ama siyaadin kara kharash iyo dhib laga fursan karo. Siyaasadani waxay sidoo kale dhiiri-galinaysaa hab-dhaqan walba oo gacan ka gaysan karta shaqo tayo leh, kuna dhisan xirfad, aqoon, is-ixtiraam, wada-shaqayn, xiriir fiican iyo jawi wax wada qabasho. 

Sidaas darteed, WW & TS ee Puntland waxay faraysaa shaqaalaha dhexdiisa in la sii wado anshax suuban waxayna ka rajayn  dhammaan shaqaalaha inay ku dhaqmaan dabeecad wanaagsan oo ay saldhig u tahay; tixgalin, sharaf, ka go'naansho, hufnaan, wadaniyad, wadashaqeyn, tanaasul marka la gudanayo waajibaadka wasaaradda. Shaqaalaha wasaaradda waxaa laga rabaa inay ogyihiin aqoona u leeyihiin Anshaxa shaqaalaha isla markaana xaqiijiyaan inay u hogaansameen hagayaasha Anshaxa.
Ayadoo la tixgalinayo, baahida loo qabo in la xaliyo khilaafaadka soo noq noqday ee maalin laha ah ee la xiriira duruufaha shaqada, isla markaana tixgalinaya soo jeedinta Waaxda shaqada iyo Shaqaalaha ee tilmaamaysa Baahida WW & TS u qabto inay yeelato Anshaxa Shaqaalaha kaas oo hagi doona shaqaalaheeda, Wasiirku wuxuu ansixiyey siyaasadda anshaxa shaqaalaha laga bilaabo November 2015.
Abshir Aw-Yuusuf Ciise,

Wasiirka WW & TS
Saxiix: _______________________________________
Tusmo
1. Hor-dhac...........................................................................................4

2. Yoolka iyo Himiladda Wasaaradda Waxbarashada iyo Tacliinta Sare.5
3. U hogaansamiddda Shuruucda iyo Siyaasadaha Wasaaradda...........5
4. Anshaxa Shaqada.... .........................................................................5

5. Arimaha Shaqada iyo Shaqaalaha la xiriira........................................6
6. Agabka Wasaaradda Waxbarashada iyo Tacliinta Sare.......................6
7. Sirnimada Xogta Wasaaradda............................................................7
8. Arimaha Maaliyadda iyo wax soo Iibsiga............................................7
9. Falalka Xatooyada iyo Lunsashada....................................................8
10. Conflict of Interest....................................................................8
11. Takoorid iyo Xad-gudub............................................................9
12.  Rabshada goobta Shaqada.......................................................9
13. Soo Gudbinta la Xiriirta Rabshooyinka Anshaxa.......................9
14. Anshax marinta......................................................................10
15. Saxiixa iyo caddeynta.............................................................10
 XE "Assets" 
1. Hor-dhac
Xeerka Anshaxa shaqaalaha waxaa loogu talo galay in lagu saadaaliyo, loogana hortago dhaqamada reeban ee ka suurta gali kara shaqaalaha sida; khilaaf maslaxo khaas ah iyo dhammaan ficilladda aan haboonayn. Anshaxa shaqaaluhu wuxuu lagama maarmaan u yahay inuu ka difaaco shaqaalaha isla markaana ilaaliyo shuruucda,  siyaasadaha iyo sumcadda wasaaradda  waxbarashada iyo tacliinta sare. Badanaa anshaxa shaqaaluhu wuxuu awooda saarayaa ficillada iyo hab-dhaqanka aan loo baahnayn halka uu xoooga saari lahaa dhaqamada toosan. Taas micnaheedu waa inuu sharaxaad ka bixiyo ficillada iyo hab-dhaqammada khaas ka ah ee ay tahay inaysan shaqaalaha Wasaaradda Waxbarashada iyo Tacliinta Sare sameyn ama isku hawlin.
Wasaaradda Waxabarashada iyo Tacliinta Sare, ayadoo wakiilka ah Dawladda Puntland, waxaa ka go'an inay sii waddo jawi shaqo oo suurta galin kara wax soo saar iyo shaqo wanaagsan taas oo xaqiijinaysa in loo hogaansamay shuruucda dalka, siyaasadda WW & TS,  xuquuqda shakhsiga   iyo fayo qabka dhammaan shaqaalaha Wasaaradda. Shaqaale ahaan waxaa lagaa rajaynayaa inaad ogaato una hogaansanto, shuruucda u taal goobta shaqo ee WW & TS. In lagu xad gudbo shuruucdaas waxay keeni kartaa anshax marin.
WW & TS ee Puntland waxay faraysaa shaqaalaha in lag dhaqmo anshax suuban, waxayna ka rajayneysaa  dhammaan shaqaalaha inay ku dhaqmaan dabeecad wanaagsan oo ay saldhig u tahay; tixgalin, sharaf, ka go'naansho, hufnaan, wadaniyad, wadashaqeyn, tanaasul marka la gudanayo waajibaadka wasaaradda.
WW & TS waxay ka rajaynaysaa shaqaalaheeda in ay ilaaliyaan anshaxa mar walba. Dhammaan shaqaalaha waa inay u hogaansamaan siyaasadda Wasaaradda, waxaana laga rajaynayaa inay fahmaan adeecaana siyaasaddaas. Shakhsi walba waa inuu saxiixaa siyaasadda Anshaxa shaqaalaha marka uu wasaaradda ku soo biirayo waana inuu haystaa nuqul ka mid ah Siyaasadda anshaxa shaqaalaha.
2. Yoolka iyo Himiladda WW & TS   XE "Vision" 
Himiladda
"Waxaan doonaynaa nidaam Waxbarasho oo tayeysan kaas oo damaanad qaadaya, dhiiri-galinayana, in ay helaan ardayda Puntland ayadoo aan loo eegayn awoodooda.
Yoolka: 
Wasaaradda Waxbarashada iyo Tacliinta Sare,  yoolkeedu waa inay bixiso  waxbarasho tayo leh oo dhamaystiran taas oo ka jawaabaysa, xaqiijineysa kuna salaysan mabaadii'da islaamka, dhaqanka, fahamka iyo jismiga ee dhammaan ardayda reer Puntland, isla markaana awood u siinaysa inay ku guulaystaan doorashada hab-nololeedka iyo la jaanqaadka isbedalka dhaqan-dhaqaale ee deegaanka.
3. U hogaansamidda Shuruucda iyo Siyaasadaha Wasaaradda.
Dhamaan xubnaha shaqaalahu waa inay adeecaan laguna hogaamiyo siyaasadaha, shuruucda wasaaradda iyo dalka. Qofkii jabiya shuruucdaa waa mas'uuliyad shakhsi ah isagaana qaadaya.  Wasaaraddu waa inaysan ku lug-yeelan wax walboo jabinaya shuruucda iyo ficil kasta oo loo arko inuu sharci darro yahay.

4. Anshaxa Shaqada
Dhammaan xubnaha shaqaalaha waxaa laga rajaynayaa inay u dhaqmaan si ku haboon danta guud ee wasaaradda ayagoo cadaalad sameynaya, xurmeynaya xuquuqda, danta, iyo mas'uuliyadaha shaqaalaha kale. Xiliyada saacadaha shaqada waxaa laga rabaa shaqaale walba inuu/inay waqtiga ku bixiyo/bixiso shaqada loo xilsaaray ee wasaaradda. Dhammaan shaqaalaha waxaa laga rabaa inay u hogaansamaan awaamiirta iyo shaqada ay hayaan oo ay u gutaan si kalsooni, daacadnimo iyo dabeecad  xirfadnimo ku jirto. Shaqaalaha joogtada ah meel kale shaqaale kama noqon karaan, ayagoo aan amar  rasmi ah ka haysan wasaaradda, haday taas dhacdo waxay sababi kartaa khilaaf daneed(Conflict of Interest).
5. Arimaha Shaqada iyo Shaqaalaha la xiriira

Waaxda shaqada iyo shaqaaluhu waxay ku sameynaysaa hubin iyo raad-raac qof walba oo shaqaale ahaan loo qaato. baaritaankaas waxaa ka mid noqon kara hubinta shahaadooyinka, caddeymaha Xirfadaha, ku lug-lahaanshaha dambiyada, khibradaha shaqo ee hore IWM.
· Xog kasta oo taariikh-nololeed la xiriirta, ee uu ku soo gudbiyo tartamuhu xiliga waraysiga, warqadda codsiga shaqo iyo taariikh-nololeedka, waxaa laga filayaa inay ahaadaan xog sax ah. 

· Dhammaan xogta la xiriirta shaqaaleysiinta looma gudbin karo meel  kale, lalamana wadaagi karo cid kale aan ka ahayn ciddii xaqa u lahayd in loo gudbiyo, WW & TSna uma dulqaadan doonto hab-dhaqanka noocaas ah.

· Shaqaalaha WW & TS waxaa lagu dhiiri-galin inay u hogaansamaan siyaasadaha shaqada iyo shaqaalaha, shuruucda iyo anshaxa wasaaradda guud ahaan. 
6. Agabka Wasaaradda Waxbarashada iyo Tacliinta Sare
Qof kasta oo shaqaalaha wasaaradda ka mid ah oo lagu helo isagoo qabanaya shaqo aan ahayn shaqada wasaaradda isticmaalayana qalabka/agabka wasaaradda wuxuu mutaysan anshax marin. Shaqaaluhu waxay mas'uul ka yihiin inay si wanaagsan u maamulaan hantida wasaaradda, lacagta wasaaradda iyo wixii kale oo agab ah oo lagu aamino. Waxaa shaqaalaha laga rajaynayaa inay si haboon u isticmaalaan agabka wasaaradda ayna soo celiyaan ayagoo bad qaba ka hor inta aysan shaqada ka tagin.
Agabka wasaaradda sida baabuurta, isbeer baartiska, agab-xafiiseedka, isticmaalka nuqul-qaadaha(Photo-copy) iyo dhammaan agabka kale ee wasaaradda in loo isticmaalo dano-shakhsi, si sharci-daro ah, ama ujeedo aan sax ahayn waa reebantahay. 
7.  Xafididda Sirta iyo Xogta Wasaaradda

WW & TS waxay leedahay xog sir ah waana in shaqaaluhu xogtaas xifdiyaan.
· Qof kasta oo shaqaalaha ka mid ah oo heli kara ama haya xog wasaaraddu leedahay waa inuusan cid kale la wadaagin amar la'aan.

· Shaqaalaha waxaa laga rabaa inay ka hortagaan, ilaaliyaana bixidda xogta wasaaradda si kalsooni ku jirto, si loo xafido xogta shakhsiga ah iyo mida wasaaraddaba.

· Qof kasta oo shaqaale ah oo aan hubin asalka xog qaarsoodi ah waa inuu ka raadiyaa faah-faahin iyo caddeymo dheeraad ah madaxdiisa, wax kastoo kutiri-kuteen ahna waa reeban yihiin.
8.  Arimaha Maaliyadda iyo wax soo Iibsiga

WW & TS waa inay u isticmaashaa arimaha maaliyadda iyo wax soo iibsashada si hufnaan iyo isla-xisaabtan ku jirto, shaqaalahana waxaa laga rabaa inay u hogaansamaan shuruucda la xiriirta arimahaas.

· Lacagaha waa inaan la ansixin laguna bixin ujeedo ka duwan ujeedada ku xusan warqadaha caddeymaha ah ee ku lifaaqan.

· Isticmaalka lacagta wasaaradda iyo hanaanka wax soo iibsiga ee wasaaraddu waa inay noqdaan kuwo hufnaan ku jirto waana in shaqaaluhu mas'uuliyadaas qaadaan lagulana xisaabtamaa.
· Waa inaan xisaab been-abuur ah lagu diiwaan-galin buugta maaliyadda ee wasaaradda sabab kasta oo timaada, waana in qof shaqaale ah uusan isku dayin arimo la xiriira falalkaas reeban.

· Qof kasta oo shaqaalaha ka mid ah oo ogaada diiwaan-galin khaldan, ama fal reeban waa inuu la wadaagaa madaxdiisa, Agaasimaha guud, Wasiir ku-xigeenka ama Wasiirka si nidaamka waafaqsan.
· Shaqaaluhu waa inaysan ku dooran karin adeeg-bixiyaha sabab ka duwan inuu awood u leeyahay shuruudaha isla markaana  baahida wasaaradda buuxiyo, kuna soo baxaa sifo sharci ah. 

· Wasaaraddu waa inaysan dhiiri-galin fal walba oo ka hor imaan kara nidaamkeeda shaqaalaha, maaliyadda, wax soo iibsiga iyo kuwa la xiriira adeegyada waxbarashada.

9. Falalka xatooyada iyo lunsashada.

· Fal kasta oo la xiriira daacadnimo darro,  xatooyo, been-abuur, bedalid xog koonto ay leedahay wasaaraddu waa reeban yihiin.

· Hadii shaqaale uu ka shakiyo daacadnimo-daro ama xatooyo, waa inuu la wadaagtaa madaxdiisa isagoo u maraya nidaam sax ah.

· Hadii aysan suurta-gal ahayn inuu la wadaago madaxdiisa, waa inuu warbixin qarsoodi ah la wadaago Agaasimaha guud, Wasiir ku xigeenka ama Wasiirka.
· Arimahaas oo kale waa in loola dhaqmaa si qarsoodi ah, waana shaqaalaha mas'uuliyadiisa inuu warbixin la wadaago madaxdiisa, Agaasimaha guud, Wasiir ku xigeenka ama Wasiirka.

· In laga aqbalo/qaato, ama laga raadiyo lacag/agab ama badel kale bah-wadaagta waxbarashada, saaxiibada mashaariicda, adeeg-bixiye, shakhsiyaad hawl u qabanaya wasaaradda ama dadka mashaariicda ka faa'iidaysanayaa waa reeban tahay.

· In la jabiyo shuruudaha kor ku xusan iyo dhammaan shuruucda wasaaradda waxay sababi karaan shaqo ka joojin, ka eryin ama adeeg in laga joojiyo shaqaale ama hawl-wadeen kale.
10. Khilaaf Daneed.
Shaqaaluhu waa inay si taxadar leh uga fogaadaan isku dhaca dantooda shakhsiga ah iyo danta wasaaradda. shaqaale kasta oo arka inay macquul tahay in dantooda iyo danta wasaaraddu iska hor-imaanayaa waa inuu si taxadar ku jiro ugu sheego ama ula wadaago arimahaas madaxdiisa.
11. Takoorid iyo Xad-gudub
WW & TS waxay reebtay aysana u dulqaadan doonin nooc walba oo takoor ama xad-gudub ah, kaas oo ku salaysan jinsi, da, xirfad, dhalasho iyo wixii la mid ah. Qof kasta oo shaqaale ah waxaa laga doonayaa inuu u hogaansamo anshaxa wasaraadda waxabarashada iyo tacliinta sare ee la xiriira takoorka iyo xad-gudubka.

12. Rabshada goobta Shaqada.
WW & TS waxay u rajaynaysaa dhammaan shaqaalaheeda jawi goob shaqo oo nabdoon, sidaa darteed:

· Fal kasta oo rabsho la xiriira oo qof shaqaale ah ku kaco ama lagu sameeyo waa reeban yahay.

· Dhammaan wixii cabasho ah waa in si taxadar leh loo tixgaliyaa loona baaraa.

· Fal-rabshadeed kasta waa in loo soo gudbiyaa qofka shaqaalaha ah madaxdiisa iyo waaxda shaqada iyo shaqaalaha, waana in dhammaan cabashooyinka si taxadar leh baaritaan loogu sameeyaa.

· Xad-gudub lagu sameeyo siyaasadaan waxay sababi kartaa shaqo ka eryid deg deg ah oo cadaaladi ku jirto.

13. Soo gudbinta la xiriirta Rabshooyinka Xeerka Anshaxa

Shaqaalaha waxaa mas'uuliyad ka saaran tahay soo gudbinta dhunsashada, falalka sharci-darrada ah iyo rabshooyinka kale ee anshaxa la xiriira, waa hadayse aaminsan yihiin in arimahaasi dhacaan, haday arkaan dhaqamada noocaasa ah ama ay helaan xog la xiriirta arimahaas. Rabshadaha  la xiriira anshaxa waa in loo soo gudbiyaa qof ka tirsan maamulka wasaaradda, madaxa waaxdaas ama ku simahiisa.
· Warbixintaas waxay noqon kartaa af' ama qoraal waana inay sheegaysaa xog la xiriirta waxa dhacay, waqtiga, meesha ay ka dhaceen iyo goob-joogayaashii haday jireen.

· Wasaaraddu uma dulqaadan doonto fal dambiyeedyo la iska sheego oo aan jirin, kuwaas oo sababi kara anshax-marin sida ruqsayn shaqo ama wax la mid ah.

14. Talaabada anshax marinta ee wasaaraddu qaadeyso
WW & TS hanaankeeda anshax marinta waxaa loogu talo galay in lagu saxo hab-dhaqanka shaqaalaha, waxqabad xumada shaqaalaha, cabashada shaqaalaha meel walboo caqli-gal ah, si looga hortago dhibaato soo noqnoqota; sidaa darteed rabshooyinka cul-culisi waxay sababi karaan ruqsayn shaqo, falalka noocaas oo kale ahna waxaa loola noqonayaa siyaasadaha wasaaradda ee la xiriira sida ku xusan siyaasadda shaqada iyo shaqaalaha ee wasaaradda.
15. Saxiixa iyo Caddeynta
"Heshiis ah in loo hogaansamo xeerka anshaxa shaqaalaha ee wasaaradda"

Waan akhriyey, fahmay, waana aqbalay inaan u hogaansamo sida ku xusan xeerka anshaxa shaqaalaha ee WW & TS. Waxaan ku dhaaran magaca Alle inaan u hogaansamo adeecana siyaasaddaha, nidaamka, anshaxa iyo shuruucda dalka u yaala isla markaana fuliyo shuruucda iyo mabaadii'da WW & TS marka aan gudanayo waajibaadka la ii xilsaaray aana saxiixo siyaasadda anshaxa shaqaalaha.
Magac dhamaystiran:___________________________________________________
Saxiix: ________________________________

Tar:  ____________________________________

Markhaati:
Magac: ________________________________________________________________

Tar:  ____________________________________

